
শুনিয়া সে ধ্বনি কানন-বাহিরে
পরাণী নিস্তব্ধ সব;

ঘন হাহা রব, প্রচণ্ড নিশ্বাস,
উঠিছে ঝটিকা সম;

কভু শান্ত ভাব কভু ভয়ানক
এই সে তাহার ক্রম।

প্রবেশের মুখে সে অরণ্য-পাশে
দেখি প্রাণী একজন,

অতি ম্লান ভাব, হাতে ফুলমালা,
দুঃখেতে করে ভ্রমণ;

পড়িয়াছে কালি বদন-মগুলে,
গভীর চিন্তার রেখা,

ফেলি অশ্রুধারা চাহি ধরা-পানে
সতত ভ্রমিছে একা।

দেখিয়া তাহার কাতর অন্তর
উপনীত হই কাছে,

জিজ্ঞাসি কি হেতু ভ্রমে সেইখানে
কত দিন সেথা আছে?

কহিল সে জন "আশার কাননে
আছি আমি বহু দিন,

ভ্রমি এইরূপে দিবা বিভাবরী,
শরীর করেছি ক্ষীণ;

পক্ষ ঋতু মাস, বৎসর কতই,
অতীত হইল, হায়,

তবু কা'র গলে নারিলাম দিতে
এ ছার স্নেহ-মালায়।

কত যে পুরুষ, কত যে রমণী,
সাধনা করিনু কত—

গ্রহণ করিতে এ কুসুম-দাম
কেহ সে নহে সম্মত!

